
భోజరాజీయము ఆశ్వా. 3










		
యొనరెడుఁ గంచియో, మధురయో మిథిలాపురమో విదర్భయో

తనరు నయోధ్యయో శ్రుతిహితంబుగఁ జెప్పుము నాకు' నావుడున్.

	ఉ.	
ఆతఁడు రత్నమండనున కాదట నిట్లని చెప్పె నప్డు 'ప్ర

ఖ్యాతిగ నీవు పేర్కొనిన యట్టివి యెద్దియుఁ గాదు సుమ్ము, సం

పాతి యనంగ నొక్కనరపాలకు ప్రో లిది, దీని పేరు వి

న్మా తగఁ బుండరీకము రమాసదనం బిది శబ్దతుల్యతన్.

	క.	
ఈ రాజు ధర్మవర్తనుఁ,

డీరాజ్యములోని ప్రజలు నిందఱు విహితా

చారైకరతులు దురితవి

దూరు లనుచు నెపుడుఁ జెప్పుదురు సత్పురుషుల్.

	వ.	
అని యింద్రదత్తుండు చెప్పుపలుకులు విని రాజసుతుండు ప్రీతిచేతస్కుం

డగుచుఁ జని చని తనచేతి డేగ నొక్క మహీరుహంబుపై నున్న విహంగంబు

నకు వైచిన.

	ఉ.	
జువ్వను మ్రోఁతతో నెదు రెఱుంగనివీఁకఁ బరాక్రమించుచో

నవ్విహగంబు తద్ఘనతరారుణదారుణనేత్రరోచులన్

నివ్వెఱఁ గంది కాల్కొనఁగ నేరక మేదినిఁ గూలెఁ గూలినం

జివ్వనఁ దేలిపోయి యొకచెట్టున వ్రాలెఁ గరంబు దవ్వులన్.

	క.	
ఆ డేగ యట్లు వ్రాలిన

వేడుక నవ్వనమునందు విలసితనీలం

గ్రీడించుబాలికాజన

చూడామణి పుష్పగంధి చూచి కండంకన్.

	క.	
పట్టెదను డేగ ననుచును

నిట్టలమునఁ జెలుల మొఱఁగి యీక్షణరోచుల్

దట్టము లై ముందట వెద

వెట్టినటులు గలయఁ బొలయఁ బెద్దయుఁ బ్రీతిన్.

	క.	
అడుగులఁ జప్పుడు కాకుం

డెడునట్లుగఁ గదియఁ బోయి డేగా! యిదె నం

